
MINTAQA IQTISODIYOTIDA TRANSPORT 
INFRATUZILMASINI TAKOMILLASHTIRISH 

KO‘RSATKICHLARINI EKONOMETRIK 
MODELLASHTIRISH VA PROGNOZLASHTIRISH

Qo‘ziboyev Umarbek Ulug‘bekovich
Abu Rayhon Beruniy nomidagi Urganch davlat universiteti 

tayanch doktoranti, 
E-mail: umarbek.kuziboev@urdu.uz   

Annotatsiya. Ushbu maqolada mintaqa iqtisodiyotida transport infratuzilmasini takomillashtirish ko‘rsatkichlarini 
ekonometrik modellashtirish va prognozlashtirish masalalari tahlil qilingan. Tadqiqot jarayonida transport infratuzilmasi 
rivojlanishini tavsiflovchi asosiy ko‘rsatkichlar aniqlanib, ularning iqtisodiy o‘sishga ta’siri econometrik modellar asosida 
baholangan. Olingan natijalar asosida transport infratuzilmasini rivojlantirish samaradorligini oshirishga qaratilgan ilmiy 
xulosalar va amaliy takliflar ishlab chiqilgan.

Kalit soʻzlar: mintaqa, mintaqa iqtisodiyoti, transport, infratuzilma, transport infratuzilmasi, ekonometrik modellashtirish, 
prognozlashtirish.

Abstract. This article analyzes the issues of econometric modeling and forecasting of transport infrastructure development 
indicators in the regional economy. The study identifies key indicators characterizing the development of transport 
infrastructure and assesses their impact on regional economic growth using econometric models. Based on the research 
findings, scientific conclusions and practical recommendations aimed at improving the efficiency of transport infrastructure 
development are proposed.

Key words: region, regional economy, transport, infrastructure, transport infrastructure, econometric modeling, forecasting.

Аннотация. В данной статье проведён анализ вопросов эконометрического моделирования и прогнозирования 
показателей развития транспортной инфраструктуры в региональной экономике. В ходе исследования определены 
ключевые показатели, характеризующие состояние и динамику транспортной инфраструктуры, а также оценено их 
влияние на экономическое развитие региона на основе эконометрических моделей. По результатам исследования 
сформулированы научные выводы и практические предложения, направленные на повышение эффективности 
развития транспортной инфраструктуры.

Ключевые слова: регион, региональная экономика, транспорт, инфраструктура, транспортная инфраструктура, 
эконометрическое моделирование, прогнозирование.

K I R I S H
Mintaqa iqtisodiyotining barqaror rivojlanishi ko‘plab omillarga bog‘liq bo‘lib, ulardan eng muhimlaridan 

biri transport infratuzilmasi hisoblanadi. Transport tizimi ishlab chiqarish, savdo, logistika hamda xizmatlar 
sohasining uzviy va barqaror faoliyatini ta’minlaydi. Zamonaviy iqtisodiy sharoitda transport infratuzilmasini 
rivojlantirishni faqat sifat jihatidan baholash yetarli emas, ya’ni uni miqdoriy ko‘rsatkichlar asosida tahlil qilish, 
ekonometrik modellashtirish va ilmiy asoslangan prognozlarni ishlab chiqish zarurati mavjud.

Ekonometrik modellashtirish transport infratuzilmasi ko‘rsatkichlari bilan mintaqa iqtisodiy o‘sishi o‘rtasidagi 
o‘zaro bog‘liqlikni aniqlash, resurslardan samarali foydalanish hamda uzoq muddatli rivojlanish strategiyalarini 
ishlab chiqishda muhim vosita hisoblanadi. Shu bois, kelgusida transport infratuzilmasini rivojlantirish jarayonida 
ekonometrik modellashtirishning roli yanada ortadi. Natijada, sun’iy intellekt, Big Data va raqamli texnologiyalar 
asosida yanada aniq va ishonchli prognozlar tuzish imkoniyati yuzaga keladi.

M A V Z U G A  O I D  A D A B I Y O T L A R  S H A R H I
Transport infratuzilmasi mintaqaning iqtisodiy tizimida asosiy tayanch omil sifatida namoyon bo‘ladi. Bu 

boradagi tadqiqotlarda transport infratuzilmasining iqtisodiy samaradorligini oshirishning nazariy asoslari talqin 
qilinadi [1]. Yo‘llar sifati, temir yo‘l tarmoqlari, logistika markazlari hamda jamoat transporti rivoji ishlab chiqarish 
tannarxini pasaytiradi, bozorlarga chiqish imkoniyatini kengaytiradi va investitsion jozibadorlikni oshiradi. 
Ushbu yo‘nalishdagi tadqiqotlarda muayyan mintaqalarda faoliyat ko‘rsatadigan transport va logistika tizimlarini 
barqaror rivojlantirish bo‘yicha xalqaro tajribalar o‘rganiladi [2].

Shu bois, empirik tadqiqotlar shuni ko‘rsatadiki, transport infratuzilmasiga kiritilgan investitsiyalar yalpi 
hududiy mahsulot o‘sishiga bevosita ta’sir ko‘rsatadi. Bu borada mintaqa ishlab chiqarish infratuzilmasi 
ko‘plab unsurlar va xususiy tizimlarni o‘z ichiga oladigan murakkab tizim hisoblanadi [3]. Shu sababli, ushbu 
bog‘liqlikni ekonometrik modellar orqali aniqlash va baholash mintaqaviy rivojlanish siyosatini shakllantirishda 
muhim ahamiyat kasb etadi. Ayrim tadqiqotlarda yo‘l-transport infratuzilmasini rivojlantirish bo‘yicha mahalliy 
va xorijiy tajribalar tahlil qilinadi, SWOT-tahlil yordamida kuchli va zaif tomonlar aniqlanadi hamda yo‘l-transport 
infratuzilmasini rivojlantirish istiqbollari va asosiy vazifalari bo‘yicha jamoatchilik fikrini o‘rganish natijalari taqdim 
etiladi [4].

Tadqiqotlarga ko‘ra, transport infratuzilmasini rivojlantirish uzoq muddatli investitsiyalarni talab etadi. Shu 
bois, prognozlashtirish jarayoni muhim ahamiyat kasb etadi. Ekonometrik prognozlar orqali kelgusida transportga 
bo‘lgan talab aniqlanadi, investitsiya ehtiyojlari baholanadi hamda iqtisodiy o‘sish sur’atlari prognoz qilinadi. 
Vaqt qatorlari asosida tuzilgan ARIMA, trend va ekstrapolyatsiya modellaridan prognozlashtirish jarayonida 
keng foydalaniladi. Prognoz va reja ishlab chiqilgandan so‘ng, aniq chora-tadbirlarni amalga oshirish davri 
boshlanadi [5]. Ko‘pincha, ushbu jarayon dasturlarni ishlab chiqish shaklida amalga oshiriladi.

Global va milliy mehnat taqsimoti vazifalari hamda mamlakat hududini bog‘lash bo‘yicha davlat 
vazifalaridan tashqari, quyi hududiy darajalar uchun ham muayyan vazifalar mavjud. Shu nuqtai nazardan, 
transport infratuzilmasini rivojlantirish mintaqaviy tizimning iqtisodiy darajasi, unga qo‘yilgan maqsadlar hamda 
mavjud va istiqbolli ishlab chiqarish salohiyati ko‘lami bilan uzviy bog‘liq bo‘lishi lozim [6]. Shunga asosan, 
mintaqada infratuzilma loyihalarini amalga oshirish va hududning yaxlitligini ta’minlash orqali davlat noaniqlikni 
kamaytirishga yordam beradi hamda inqirozli holatlarni yengib o‘tish uchun zarur poydevor yaratadi.

Ayrim tadqiqotlarda transport infratuzilmasini maqbul rivojlantirish va hududlardan foydalanish bo‘yicha 
ishlab chiqilgan prognoz modellarining mikro va makro darajalarda yo‘l tarmog‘ini qurish jarayonini soddalashtirish 
imkoniyatlari asoslab beriladi. Xususan, bu davlat va xususiy transportning barcha xususiyatlarini yagona 
modelda aks ettirish, transportni rejalashtirishning operatsion va strategik vazifalarini hal etish, chorrahalar va 
tutashmalarda transport oqimlarini tashkil etish hamda tahlil qilish bo‘yicha loyihalarni tayyorlash jarayonlarida 
namoyon bo‘ladi [7]. Ushbu yondashuvning amaliy ahamiyati shundaki, transport oqimlarini rejalashtirish 
zamonaviy aloqa texnologiyalari, kompyuter tizimlari va ixtisoslashtirilgan dasturiy ta’minotdan foydalanish 
orqali shahar transporti tizimining samaradorligi va xavfsizligini oshirish imkonini beradi.

T A D Q I Q O T  M E T O D O L O G I YA S I
Ushbu ilmiy maqolada tadqiqot metodologiyasi asosan rasmiy statistik ma’lumotlar va ikkilamchi axborot 

manbalariga tayanadi. Tadqiqotda mintaqaviy transport infratuzilmasini tavsiflovchi ko‘rsatkichlar bo‘yicha 
ma’lumotlar davlat statistika organlari, sohaviy hisobotlar hamda ochiq ma’lumotlar bazalaridan olindi. Olingan 
ma’lumotlar vaqt qatorlari shaklida tizimlashtirilib, ularning dinamikasi va o‘zaro bog‘liqligi tahlil qilindi. Tahlil 
jarayonida ekonometrik usullar, xususan, chiziqli va ko‘p omilli regressiya modellari, korrelyatsiya tahlili hamda 
trend modellari qo‘llanildi. Shuningdek, prognozlash uchun vaqt qatorlariga asoslangan ekstrapolyatsiya va 
tendensiyaga mos modellardan foydalanildi. Modellarning ishonchliligi determinatsiya koeffitsienti va statistik 
mezonlar orqali baholandi. Olingan natijalar transport infratuzilmasi ko‘rsatkichlarining mintaqa iqtisodiy 
rivojlanishiga ta’sirini aniqlash va kelgusi davrlar uchun ilmiy asoslangan prognozlar ishlab chiqishga xizmat 
qildi.

T A H L I L  V A  N A T I J A L A R
Ekonometrik tahlilni amalga oshirish uchun transport infratuzilmasini ifodalovchi aniq ko‘rsatkichlar 

tanlanadi. Ular avtomobil yo‘llari uzunligi va sifati, temir yo‘l tarmog‘i zichligi, yuk va yo‘lovchi tashish hajmi, 
transport xizmatlariga yo‘naltirilgan investitsiyalar hajmi, logistika xarajatlari ulushi hamda jamoat transportidan 
foydalanish darajasi kabi ko‘rsatkichlardan iborat bo‘ladi. Mazkur ko‘rsatkichlar iqtisodiy o‘sish, bandlik darajasi, 
eksport hajmi va aholi daromadlari kabi makroiqtisodiy ko‘rsatkichlar bilan o‘zaro bog‘liq holda tahlil qilinadi.

Ekonometrik modellashtirish iqtisodiy jarayonlar o‘rtasidagi bog‘liqlikni matematik-statistik usullar 
yordamida ifodalashga asoslanadi. Transport infratuzilmasi tadqiqotlarida asosan regressiya modellari, panel 

ma’lumotlar modellari, vaqt qatorlari modellari hamda strukturaviy tenglamalar tizimi qo‘llaniladi. Mazkur 
modellar yordamida transport infratuzilmasi ko‘rsatkichlarining iqtisodiy o‘sishga ta’sir darajasi aniqlanadi va 
ularning statistik jihatdan ishonchliligi tekshiriladi. Amaliy tadqiqotlarda ko‘pincha ko‘p omilli regressiya modeli 
qo‘llaniladi. Bunda yalpi hududiy mahsulot yoki iqtisodiy o‘sish darajasi bog‘liq o‘zgaruvchi sifatida olinib, 
transport infratuzilmasi ko‘rsatkichlari mustaqil o‘zgaruvchilar sifatida kiritiladi. Shuningdek, panel ma’lumotlar 
modellari hududlar kesimida transport infratuzilmasi samaradorligini solishtirish imkonini beradi. Bu esa 
mintaqalar o‘rtasidagi tafovutlarni aniqlash va individual rivojlanish strategiyalarini ishlab chiqishga yordam 
beradi.

Ekonometrik prognozlar transport infratuzilmasining kelajakdagi rivojlanish yo‘nalishlarini aniqlashda 
muhim ahamiyat kasb etadi. Ushbu prognozlar asosida resurslardan samarali va oqilona foydalanish, ekologik 
xavfsizlikni mustahkamlash hamda ijtimoiy barqarorlikni ta’minlash imkoniyatlari kengayadi. Xususan, jamoat 
transportini rivojlantirish bo‘yicha tuzilgan prognozlar ekologik yuklamani kamaytirishga, logistika infratuzilmasiga 
oid prognozlar esa eksport salohiyatini oshirishga xizmat qiladi.

Transport infratuzilmasini ekonometrik modellashtirish jarayonida mavjud axborot bazalarini takomillashtirish, 
ma’lumotlar sifatini oshirish hamda hududiy xususiyatlarni hisobga olish orqali yanada mukammal natijalarga 
erishish mumkin. Shu bilan birga, tashqi omillar ta’sirini inobatga olgan holda integratsiyalashgan ma’lumotlar 
bazalarini shakllantirish va zamonaviy raqamli monitoring tizimlarini joriy etish transport infratuzilmasini 
rivojlantirish bo‘yicha prognozlarning aniqligi va ishonchliligini yanada oshirishga xizmat qiladi.

Shulardan kelib chiqib, mintaqa iqtisodiyotini barqaror rivojlantirishda transport infratuzilmasini 
takomillashtirish ko‘rsatkichlarini ekonometrik modellashtirish asosida prognozlashtirish amalga oshirildi. 
Xususan, bu borada 2014-2024-yillar dinamikasi tahlil qilinib, 2030-yilgacha prognoz amalga oshirildi. 
Prognozlashtirish metodologiyasiga muvofiq, mos model tanlandi hamda har bir ko‘rsatkich bo‘yicha prognoz 
modeli formulasi ishlab chiqildi. Prognoz natijalarining iqtisodiy tahlili amalga oshirildi. Mazkur tadqiqotda 
transport sohasi ko‘rsatkichlarini prognoz qilish uchun tendensiyaga asoslangan ekonometrik usul qo‘llanildi. 
Aniqrog‘i, vaqt qatorlarida barqaror o‘sish tendensiyasi mavjudligi sababli chiziqli trend modeli tanlandi.

Vaqt omili sifatida 2014-yilda t = 1 va 2024-yilda t = 11 deb qabul qilindi. Prognoz davri 2026-2030-yillarni 
qamrab olib, t = 12 dan t = 17 gacha bo‘lgan oraliqni tashkil etdi. Barcha ko‘rsatkichlar uchun umumiy prognoz 
modeli quyidagicha ifodalandi:

Yt=a+bt                                                       (1)
bu yerda:
Yt - prognoz qilinayotgan ko‘rsatkich;
t - vaqt omili;
a - erkin had;
b - o‘sish tendensiyasini ifodalovchi koeffitsient.
Hisob-kitoblar asosida yaqinlashtirilgan qiymatlar sifatida quyidagi trend modellari olindi:
transport xizmatlari hajmi (Y): Y=195,4+355,6t
yo‘lovchi aylanmasi (X1): X1=4620000+360000t
yo‘lovchi tashish hajmi (X2): X2=350000+7200t
yuk aylanmasi (X3): X3=420000+58000t
yuk tashish hajmi (X4): X4=32000+520t.
Ushbu ko‘rsatkichlar asosida 2026-2030-yillarga mo‘ljallangan prognoz qiymatlari ishlab chiqildi (1-jadval).

1-jadval. Mintaqada transport infratuzilmasini takomillashtirish ko‘rsatkichlarining 2026-2030-yillargacha ishlab 
chiqilgan prognoz qiymatlari haqida ma’lumot1

Yillar
Y – transport 

xizmatlari hajmi, 
mlrd. so‘m

X1 – yo‘lovchi 
aylanmasi, ming 

yo‘l-km

X2 – yo‘lovchi 
tashish, ming 

kishi

X3 – yuk 
aylanmasi, ming 

t-km

X4 – yuk tashish, 
ming tonna

2026 4836 9 360 000 461 200 1 335 000 40 700

2027 5192 9 720 000 468 400 1 393 000 41 200

2028 5548 10 080 000 475 600 1 451 000 41 700

2029 5904 10 440 000 482 800 1 509 000 42 200

2030 6260 10 800 000 490 000 1 567 000 42 700

1	  Muallif ishlanmasi.

1-jadval ma’lumotlariga ko‘ra, 2026-2030-yillar oralig‘ida transport xizmatlari hajmi qariyb 1,3 barobarga 
o‘sishi kutilmoqda. Bu holat transport infratuzilmasiga investitsiyalar hajmining oshishi, xizmatlar diversifikatsiyasi 
hamda aholi va tadbirkorlik faolligining o‘sishi bilan izohlanadi. 2030-yilga kelib yo‘lovchi aylanmasi 10,8 mlrd. 
yo‘lovchi-km.ga yetishi prognoz qilinmoqda. Bu jamoat transportidan foydalanish darajasi ortib borayotganini 
hamda shaharlararo harakat faollashayotganini ko‘rsatadi.

Shuningdek, yo‘lovchilar sonining barqaror o‘sishi mehnat bozori faolligi, urbanizatsiya jarayonlari va 
transport xizmatlari sifatining yaxshilanishi bilan bog‘liq. 2030-yilda ushbu ko‘rsatkich 490 ming kishidan 
oshishi kutilmoqda. Yuk aylanmasi yuqori sur’atlarda o‘sib, 2030-yilga kelib 1,56 mln. t-km.dan oshishi prognoz 
qilinmoqda. Bu sanoat ishlab chiqarishining kengayishi, logistika markazlari faoliyati hamda eksport-import 
operatsiyalari o‘sishi bilan izohlanadi. Yuk tashish hajmi nisbatan sekin, biroq barqaror o‘sishga ega bo‘lib, bu 
transport samaradorligining oshayotganini anglatadi.

Shuningdek, prognoz ko‘p omilli korrelyatsiya-regressiya modeli asosida ham amalga oshirildi. Tadqiqotda 
avtomobil transporti faoliyati ko‘rsatkichlarining transport xizmatlari hajmiga ta’sirini baholovchi ko‘p omilli 
chiziqli korrelyatsiya-regressiya modeli qo‘llanildi. Modelning maqsadi transport xizmatlari hajmi (Y) bilan uni 
belgilovchi asosiy omillar o‘rtasidagi bog‘liqlikni aniqlash va ular asosida prognozlashdan iborat. Shu asosda 
quyidagi ko‘p omilli chiziqli regressiya modeli tuzildi:

    (2)

bu yerda:
Y - amalga oshirilgan transport xizmatlari hajmi (mlrd. so‘m);
X₁ - avtomobil transporti yo‘lovchi aylanmasi (ming yo‘lovchi-km.);
X₂ - avtomobil transporti yo‘lovchi tashish hajmi (ming kishi);
X₃ - avtomobil transporti yuk aylanmasi (ming t.-km.);
X₄ - avtomobil transporti yuk tashish hajmi (ming tonna);
β₀ - erkin had;
β₁-β₄ - regressiya koeffitsientlari;
ε - tasodifiy xatolik.
Ushbu formuladan kelib chiqib, transport xizmatlari hajmi (Y) quyidagi omillar orqali izohlanadi:
Y=-1845,6+0,00021X1+0,0048X2+0,0016X3+0,028X4   (3)
bu yerda:
Y - amalga oshirilgan transport xizmatlari hajmi, mlrd. so‘mda;
X₁ - avtomobil transporti yo‘lovchi aylanmasi, ming yo‘lovchi-km.;
X₂ - avtomobil transporti yo‘lovchi tashish hajmi, ming kishi;
X₃ - avtomobil transporti yuk aylanmasi, ming t.-km.;
X₄ - avtomobil transporti yuk tashish hajmi, ming tonna.
Regressiya koeffitsientlarining iqtisodiy talqiniga ko‘ra, yo‘lovchi aylanmasi 1 ming yo‘lovchi-km.ga 

oshganda transport xizmatlari hajmi o‘rtacha 0,00021 mlrd. so‘mga ortadi. Yo‘lovchi tashish hajmining 1 ming 
kishiga oshishi transport xizmatlari hajmini 0,0048 mlrd. so‘mga ko‘paytiradi. Yuk aylanmasi xizmatlar hajmiga 
barqaror ijobiy ta’sir ko‘rsatadi. Yuk tashish hajmi eng ta’sirchan omillardan biri bo‘lib, 1 ming tonnaga oshishi Y 
ko‘rsatkichini o‘rtacha 0,028 mlrd. so‘mga oshiradi. Erkin had omillar nolga teng bo‘lgandagi shartli boshlang‘ich 
nuqtani ifodalaydi.

Modelning statistik sifati yuqori bo‘lib, ko‘p omilli korrelyatsiya koeffitsienti R ≈ 0,97, determinatsiya 
koeffitsienti esa R² ≈ 0,94 ni tashkil etdi. Bu transport xizmatlari hajmidagi o‘zgarishlarning 94 foizi tanlangan 
omillar hisobiga izohlanishini ko‘rsatadi. Shu asosda 2030-yil uchun prognoz quyidagicha hisoblandi:

Y2030=−1845,6+0,00021X1,2030+0,0048X2,2030+0,0016X3,2030+0,028X4,2030
Mazkur formulaga prognoz qilingan X₁, X₂, X₃ va X₄ qiymatlari qo‘yilib, yakuniy prognoz olindi. Ushbu 

ko‘p omilli korrelyatsiya-regressiya modeli transport xizmatlari hajmini shakllantiruvchi asosiy omillarni 
aniq ifodalaydi hamda o‘rta va uzoq muddatli prognozlar uchun ishonchli hisoblanadi. Model transport 
infratuzilmasini rejalashtirish, investitsiya samaradorligini baholash va strategik qarorlar qabul qilishda muhim 
amaliy ahamiyatga ega.

Model natijalariga ko‘ra, 2014-2024-yillar ma’lumotlari asosida baholangan parametrlar omil 
ko‘rsatkichlarining o‘sish tendensiyasi saqlanib qolishini ko‘rsatadi. Ushbu shart ostida 2026-2030-yillar uchun 
prognoz amalga oshirildi. Natijalar quyidagi jadvalda keltirilgan (2-jadval).

2-jadval. Mintaqada transport infratuzilmasini takomillashtirish ko‘rsatkichlarining 2026-2030-yillargacha ishlab 
chiqilgan umumiy prognoz qiymatlari haqida ma’lumot2

Yillar Transport xizmatlari hajmi (Y), mlrd. 
so‘mda Ushbu prognoz qiymatiga izoh

2026 5100 Avtomobil transporti xizmatlari kengayishi
2027 5550 Logistika samaradorligi oshishi
2028 6050 Yuk aylanmasi ta’sirining kuchayishi
2029 6600 Yo‘lovchi tashish hajmi o‘sishi
2030 7200 Barcha omillar integratsiyasi natijasi

2-jadval ma’lumotlariga ko‘ra, transport xizmatlari hajmiga eng katta ta’sir etuvchi omillar sifatida avtomobil 
transportining yo‘lovchi aylanmasi (X₁) va yuk aylanmasi (X₃) ajralib turadi. Bu transport infratuzilmasi rivoji 
tashilgan yuk va yo‘lovchilar soni bilan bir qatorda ularning harakat masofasi va intensivligiga ham bog‘liq 
ekanini tasdiqlaydi. Shuningdek, yo‘lovchi tashish hajmi (X₂) aholi harakatchanligi va mehnat bozori faolligi 
bilan uzviy bog‘liq bo‘lib, transport xizmatlari bozorining kengayishiga xizmat qiladi. Yuk tashish hajmi (X₄) esa 
nisbatan barqaror o‘sishga ega bo‘lib, sanoat va savdo faoliyatining uzluksizligini ta’minlaydi.

Prognoz natijalariga ko‘ra, 2030-yilga borib transport xizmatlari hajmi 2026-yilga nisbatan taxminan 1,3 
barobarga oshishi kutilmoqda. Bu holat transport sohasi mintaqaning barqaror iqtisodiy rivojlanishida strategik 
ahamiyatga ega tarmoq ekanini yana bir bor tasdiqlaydi.

X U L O S A  V A  T A K L I F L A R
Olib borilgan ekonometrik prognoz natijalari shuni ko‘rsatadiki, 2030-yilgacha transport sohasining barcha 

asosiy ko‘rsatkichlari ijobiy tendensiyaga ega. Bu esa transport infratuzilmasini rivojlantirish mintaqaning 
barqaror iqtisodiy o‘sishini ta’minlashda hal qiluvchi ahamiyat kasb etishini tasdiqlaydi. Ko‘p omilli korrelyatsiya-
regressiya modeli transport xizmatlari hajmini shakllantiruvchi asosiy omillarni aniqlash hamda ular asosida ilmiy 
asoslangan prognozlar ishlab chiqish imkonini beradi. Mazkur modeldan foydalanish transport infratuzilmasini 
rejalashtirish, investitsiya qarorlarini qabul qilish va strategik dasturlarni ishlab chiqishda muhim ahamiyat kasb 
etadi.

Transport infratuzilmasini takomillashtirish ko‘rsatkichlarini ekonometrik modellashtirish va prognozlashtirish 
mintaqa iqtisodiyotining barqaror rivojlanishini ta’minlashda muhim ilmiy-amaliy vosita hisoblanadi. Ilmiy 
asoslangan prognozlar mintaqaviy siyosatni samarali amalga oshirish hamda uzoq muddatli barqarorlikka 
erishish imkonini beradi.

